
ᑖᒃᓰᔭᐅᑎᑎᒍᑦ ᐃᑲᔫᑎᒃᓴᑦ ᐊᒻᒪᓗ ᑮᓇᐅᔭᑦ ᐊᑐᕈᒫᕐᓂᐊᖅᑐᑦ ᐋᖅᑭᐅᒪᑦᑎᐊᕐᓂᖏᑦ 
ᑐᑭᖃᖅᐳᖅ ᑮᓇᐅᔭᑦ ᐊᐅᓚᑕᐅᑦᑎᐊᕐᓂᖏᓐᓂᒃ ᓄᓇᕘᒥ 

 
ᐃᖃᓗᐃᑦ, (ᐊᐃᕐᕆᓕ 30, 2002) - ᐱᓯᓂᓯᕆᔭᐅᔪᓄᑦ ᐊᒻᒪᓗ ᐃᒻᒥᒧᑦ ᑐᕌᖓᔪᑦ ᐃᓐᑲᒻ ᑖᒃᓯᓯᐅᑎᓄᑦ 
ᐃᑲᔫᑎᒃᓴᑦ ᓂᓪᓕᐅᑕᐅᖃᑕᐅᓚᐅᖅᓯᒪᔪᑦ ᐅᖃᐅᓯᕆᔭᐅᓕᕐᒪᑕ ᓄᓇᕗᑦ ᒐᕙᒪᒃᑯᑦ 2002/2003 ᑮᓇᐅᔭᑦ 
ᐊᑐᕈᒫᕐᓂᐊᖅᑐᖁᑎᖏᓐᓄᑦ ᐅᖃᐅᓯᕐᖓᐅᑏᑦ, ᐊᒻᒪᓗ ᑕᒪᓐᓇ ᐊᖅᑯᑕᐅᓗᓂ ᓄᓇᕘᒧᑦ ᑮᓇᐅᔭᑦ 
ᐃᓕᐅᖅᑲᖅᑕᐅᔪᑦ ᐅᓄᖅᓯᒋᐊᒃᑲᓐᓂᕐᓂᐊᖅᖢᑎᒃ, ᓄᓇᕘᒥᐅᓪᓗ ᐃᒻᒥᓂᒃ ᒪᑭᒪᔪᓐᓇᖅᓯᒃᑲᓐᓂᕐᓗᑎᒃ. 
 
"ᑕᒪᒃᑯᐊ ᐊᓯᔾᔨᕐᔪᐊᕈᑏᑦ ᐃᓕᒃᐸᑕ, ᑮᓇᐅᔭᑦ ᓂᐅᕕᐅᑕᐅᔪᓐᓇᖅᑐᑦ ᐅᓄᖅᓯᒋᐊᒃᑲᓐᓂᕐᓂᐊᖅᑐᑦ - 
ᐃᓅᓯᖅᐳᓪᓗ ᐃᖢᕐᕆᔮᕐᓂᖅᓴᐅᓕᕐᓗᓂ - ᓄᓇᕘᒥᐅᑕᐅᔪᓄᑦ.  ᓄᓇᕗᒻᒥᐅᑕᐃᑦ ᐃᓐᑲᒻ ᑖᒃᓯᓯᐅᑎᓄᑦ 
ᐲᔭᖅᑕᐅᕙᒃᑐᑦ ᑕᑯᒋᐊᖅᑕᐅᒍᑎᒃ ᐊᒃᓱᐊᓗᒃ ᒥᒃᖠᕚᓪᓕᕐᓂᖏᓐᓂᒃ ᑕᑯᓂᐊᖅᑐᑦ, ᖃᔅᓯᑐᐃᓐᓇᕐᓂᒃ 
ᑮᓇᐅᔭᓕᐅᕐᓂᖃᕋᓗᐊᕈᑎᒃ, " ᐅᖃᓚᐅᖅᑐᖅ ᒥᓂᔅᑕᕆᔭᐅᔪᖅ ᑭᐅᓪᕙᓐ ᐃᖕ.  "ᐃᓅᔾᔪᑏᑦ 
ᐊᑭᑦᑐᖅᐸᓪᓕᐊᓂᖏᓐᓄᑦ ᐃᑲᔫᑏᑦ, ᐃᓐᑲᒻ ᑖᒃᓰᔭᐅᑎᒋᔭᐅᕙᒃᑐᓄᑦ ᐃᓚᒋᔭᐅᔪᓪᓚᕆᒃ 
ᐋᖅᑭᒋᐊᖅᑕᐅᓂᐊᖅᑐᖅ ᓄᓇᕘᒥᐅᓕᒫᑦ ᑖᒃᓰᔭᖅᑎᖏᑦ ᐅᓄᒃᑲᓐᓂᖅᑐᓂᒃ ᐃᓚᔭᐅᓂᐊᖅᑐᑦ, ᐅᑭᐅᖅᑕᖅᑐᒥ 
ᐃᓅᔾᔪᑏᑦ ᐊᑭᑐᔪᐊᓘᓂᖏᑦ ᐃᓱᒪᒋᔭᐅᓪᓗᑎᒃ. 
 
"ᑕᒪᑐᒪᓂ ᑮᓇᐅᔭᑦ ᐊᑐᕈᒫᕐᓂᐊᖅᑐᓕᕆᓂᑦᑎᓐᓂ, ᑲᓇᑕᒥᐅᓕᒫᑦ ᑕᑯᓐᓇᕐᓗᒍ, ᓄᓇᕘᒥᐅᑕᐃᑦ 
ᐊᑦᑎᖕᓂᖅᐹᓂᒃ ᐊᑭᓕᖅᓱᐃᓂᐊᖅᑐᑦ ᐱᓯᓂᓯᓄᑦ ᑖᒃᓰᔭᐅᑎᓄᑦ," ᒥᓂᔅᑕ ᐃᖕ ᑕᐃᒪᓐᓇ ᐅᖃᓚᐅᖅᑐᖅ.  
"ᓇᖕᒥᓂᕆᔭᐅᔪᑦ ᐱᓯᓂᓰᑦ ᑮᓇᐅᔭᓕᐅᖅᑎᑦᑎᖃᑦᑕᖅᑐᑦ ᐅᓄᖅᑐᓂᒃ ᐃᖅᑲᓇᐃᔭᖅᑎᑕᒥᖕᓂᒃ, ᐊᒻᒪᓗ 
ᓄᓇᓕᖕᓂ ᐱᓯᓂᓯᖁᑎᒋᔭᐅᔪᑦ ᐊᒃᓱᐊᓗᒃ ᐃᑲᔪᕐᓂᖃᖃᑦᑕᖅᖢᑎᒃ ᓄᓇᓖᑦ ᐃᓗᐊᓂ.  ᐅᓪᓗᒥ 
ᐅᖃᐅᓯᕆᔭᒃᑲ ᑖᒃᓰᔭᐅᑎᓄᑦ ᐃᑲᔫᑏᑦ ᐱᓯᓂᓯᒋᔭᐅᔪᓄᑦ ᐃᓐᑲᒻ ᑖᒃᓰᔭᐅᑕᐅᖃᑦᑕᖅᑐᓄᑦ 
ᐊᑦᑎᒃᓯᕚᓪᓕᖅᑎᑦᑎᓪᓚᕆᖕᓂᐊᖅᑐᖅ, ᐊᒻᒪᓗ ᑖᒃᓰᔭᐅᑎᒋᔭᐅᓂᐅᕙᒃᑐᑦ ᐋᖅᑭᒃᓯᒪᓂᖏᓐᓂᒃ 
ᐊᑦᑎᒃᓯᒋᐊᖅᑎᑦᑎᓂᐊᖅᖢᓂ ᐱᓯᓂᓯᕋᓛᕆᔭᕐᓄᑦ. 
 
ᑲᑎᓕᒫᕐᓗᒋᑦ ᑮᓇᐅᔭᖅᑐᖅᑐᒃᓴᑦ ᑕᒪᑐᒪᓂ ᑮᓇᐅᔭᑦ ᐊᑐᕈᒫᕐᓂᐊᖅᑐᖁᑎᖏᓐᓂ $759.9 ᒥᓕᐊᖏᓐᓃᑦᑐᑦ.  
ᑕᒃᑯᓇᓐᖓᑦ, ᓄᓇᕗᑦ ᒐᕙᒪᒃᑯᖏᑦ ᓴᓂᕐᕙᐃᓂᐊᖅᑐᑦ $689 ᒥᓕᐊᓐᓂᒃ ᐊᐅᓚᔾᔪᑎᓄᑦ ᒪᑭᒪᐅᑎᓄᓪᓗ 
ᑮᓇᐅᔭᖅᑐᖅᑐᒃᓴᓄᑦ.  ᓄᕕᐱᕆᐅᓚᐅᖅᑐᒥ $70 ᒥᓕᐊᓐ ᐅᖓᑖᓃᑦᑐᑦ ᐊᖏᖅᑕᐅᓚᐅᖅᓯᒪᔪᑦ ᐊᑭᑐᔪᓄᑦ 
ᐊᑐᖅᑐᒃᓴᓐᖑᖅᑎᑕᐅᓪᓗᑎᒃ 2002/2003-ᒥ.  ᑲᑎᓕᒫᕐᓗᒋᑦ ᑮᓇᐅᔭᑦ ᐃᓯᖅᑐᒃᓴᑦ 2002/2003-ᒥ ᒫᓂ 
$745.5 ᒥᓕᐊᓐᖏᓐᓃᓐᓂᐊᕋᓱᒋᔭᐅᔪᑦ. 
 
"ᐊᒃᓱᐊᓗᒃ ᐅᐱᑦᑐᖓ ᒪᓕᒐᓕᐅᖅᑏᑦ ᐅᖃᐅᑎᔪᓐᓇᕋᒃᑭᑦ ᑲᖐᓱᒃᑲᑦᑕ, ᑮᓇᐅᔭᑦ ᐃᖏᕐᕋᓂᖏᑦ ᒪᓕᒡᓗᒋᑦ, 
ᐊᒥᐊᒃᑯᖃᕐᓂᐊᕋᓱᒋᓪᓗᑕ $1.6 ᒥᓕᐊᓐᓂᒃ ᑕᒪᑐᒪᓂ ᐊᕐᕌᒍᑦᑎᓐᓂ ᑮᓇᐅᔭᓕᕆᓐᓇᐅᑎᓪᓗᒍ.  
ᑕᐃᒪᓐᓇᐃᑎᑦᑐᓐᓇᕐᓂᐊᖅᑕᕗᑦ ᑕᒪᑐᒪᓂ ᐊᕐᕌᒍᑦᑎᓐᓂ 11 ᐳᓴᓐᑎᓂᒃ ᐊᖏᒡᓕᕚᓪᓕᕋᓗᐊᖅᑎᓪᓗᒋᑦ 
ᐊᕐᕌᓂ ᐊᑐᓚᐅᖅᑐᑦ ᑕᑯᓐᓇᕐᓗᒋᑦ," ᑕᐃᒪᓐᓇ ᐅᖃᓚᐅᖅᑐᖅ ᒥᓂᔅᑐ ᐃᖕ. 
 
ᑕᒪᑐᒪᓂ ᑮᓇᐅᔭᑦ ᐊᑐᕈᒫᕐᓂᐊᖅᑐᑦ ᐃᓚᓕᐅᔾᔨᓯᒪᓕᖅᑐᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ.  ᐃᓚᖏᑦ ᐅᑯᐊ 
ᐆᒃᑑᑎᒋᓂᐊᖅᐸᒃᑲ: 

• ᐱᖅᑯᓯᓕᕆᓂᕐᒧᑦ, ᐅᖃᐅᓯᓕᕆᓂᕐᒧᑦ, ᐃᓐᓇᕐᓄᑦ ᒪᒃᑯᒃᑐᓄᓪᓗ ᐱᓕᕆᕝᕕᒃ 
ᑮᓇᐅᔭᖅᑖᖅᑎᑕᐅᒃᑲᓐᓂᕐᔪᐊᕐᓂᐊᖅᑐᑦ, ᐃᓚᓕᐅᖢᒋᑦ ᐃᓐᓇᕐᓄᑦ ᑲᒪᔨᐅᓂᐊᖅᑐ 

ᐊᐅᓚᔾᔪᑎᒃᓴᖏᑦ, ᐊᒻᒪᓗ ᐃᑲᔪᖃᑦᑕᕐᓂᐊᖅᖢᑎᒃ ᓄᓇᓕᖕᓂ ᐃᓅᓯᖃᑦᑎᐊᕐᓂᕐᒥᒃ, 
ᐃᓕᓐᓂᐊᕐᓂᕐᒥᒃ, ᐱᖅᑯᓯᓕᕆᓂᕐᒥᒃ  ᐊᒻᒪᓗ ᐃᓅᓯᒃᑯᑦ ᐃᓱᒫᓘᑎᒋᔭᐅᖃᑦᑕᖅᑐᓂᒃ 

• ᐃᓄᐃᑦ ᐃᖅᑲᓇᐃᔭᖅᑎᑖᖅᑎᑕᐅᓂᖏᓐᓄᑦ ᐸᕐᓇᐅᑏᑦ ᐊᑐᕈᒫᕐᓂᐊᖅᑐᖁᑎᖏᑦ 
ᒪᕐᕈᐃᓪᓗᐊᖅᖢᒍ ᐅᓄᖅᓯᒋᐊᖅᑕᐅᒃᑲᓐᓂᕐᓂᐊᖅᑐᑦ ᐃᖅᑲᓇᐃᔭᖅᑐᓕᕆᔨᒃᑯᑦ ᐱᓕᕆᕝᕕᖏᓐᓂ 
ᐃᓕᓐᓂᐊᓯᓐᓈᕐᓗᑎᒃ ᐃᖅᑲᓇᐃᔭᖅᑎᓐᖑᖅᑎᑕᐅᔪᓐᓇᕐᓂᐊᕐᒪᑕ ᓄᓇᑖᖃᑕᐅᓯᒪᔪᑦ ᒐᕙᒪᒃᑯᑦ 
ᐱᓕᕆᕝᕕᖏᓐᓂ 

• ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᐱᓕᕆᕝᕕᖓᓐᓂ ᐃᓱᒪᓕᕆᓂᕐᒧᑦ ᑐᑭᒧᐊᕈᑏᑦ 
ᑮᓇᐅᔭᖅᑖᖅᑎᑕᐅᒃᑲᓐᓂᕐᓂᐊᖅᑐᑦ ᓄᓇᓕᖕᓂ ᐃᓅᓯᓕᕆᔨᐅᕙᒃᑐᑦ 
ᐃᑲᔪᖅᑕᐅᓂᖅᓴᐅᔪᓐᓇᕐᓂᐊᕐᒪᑕ. 

 
"ᑕᐃᒫᑦᑎᐊᖅ ᒪᓕᒃᑎᓯᒪᔭᕗᑦ ᐃᓄᐃᑦ ᓯᕗᓪᓕᐅᔾᔭᐅᖁᔭᖏᑦ.  ᑮᓇᐅᔭᓂᒃ ᐃᓕᓯᒃᑲᓐᓂᖅᓯᒪᔪᒍᑦ 
ᐃᒡᓗᓕᕆᓂᕐᒧᑦ, ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐊᒻᒪᓗ ᐃᓅᓯᓕᕆᔾᔪᑎᓄᑦ - ᑕᒪᒃᑯᐊ 
ᐃᓕᐅᖅᑲᐃᕝᕕᒋᓗᒋᑦ ᐅᑎᕐᕕᐅᑦᑎᐊᕐᓂᐊᕋᑦᑕ ᐱᐅᓂᖅᓴᓂᒃ," ᒥᓂᔅᑕ ᑕᐃᒪᓐᓇ ᐅᖃᓚᐅᖅᑐᖅ.  
ᐊᖏᖅᓯᒪᑦᑎᐊᕐᒥᔪᒍᑦ ᓴᐳᒻᒥᐅᓯᖅᓯᒪᔪᒪᓂᕐᒥᒃ ᓴᖅᑭᑦᑎᒃᑲᓐᓂᕈᒪᓂᕐᒥᒡᓗ ᓄᓇᕘᒥᐅᑦ ᐱᖅᑯᓯᑐᖃᖏᓐᓂᒃ 
ᓄᓇᕐᔪᐊᕐᒥ ᐊᔾᔨᐅᓐᖏᓛᖑᔪᓂᒃ, ᓯᕗᒧᐊᒃᑎᑦᑎᕙᓪᓕᐊᓪᓗᑕᓗ ᑮᓇᐅᔭᓕᐅᒃᑲᓐᓂᐅᑎᒃᓴᓂᒃ. 
 
ᓄᓇᕘᒥᐅᑕᐃᑦ ᓇᓗᖅᑯᑎᓐᖏᑦᑎᐊᕈᓐᓇᖅᑐᑦ ᑲᔪᓯᑏᓐᓇᕐᓂᐊᕐᓂᑦᑎᓐᓂᒃ ᐱᓕᕆᓐᖑᖅᑎᓯᒪᔪᓂᒃ ᓄᑖᓂᒃ 
ᓴᖅᑭᑦᑎᕙᓪᓕᐊᓂᕐᒥᒃ ᐊᒻᒪᓗ ᐱᔨᑦᑎᕋᐅᑎᓂᒃ ᐋᖅᑭᒃᐸᓪᓕᐊᔾᔪᑕᐅᓂᐊᖅᑐᓂᒃ ᑭᓐᖒᒪᔭᐅᔪᓂᒃ ᐊᒻᒪᓗ 
ᓯᕗᓪᓕᐅᔾᔭᐅᓯᒪᔪᓂᒃ." 

ᖃᐅᔨᒋᐊᒃᑲᓐᓂᕈᒪᒍᕕᑦ ᐅᓇ ᖃᐅᔨᒋᐊᕐᕕᒋᔪᓐᓇᖅᑕᐃᑦ: 
ᑯᕆᔅ ᓚᓛᓐ 
ᑮᓇᐅᔭᓕᕆᓂᕐᒧᑦ ᒥᓂᔅᑕᐅᑉ ᐊᓪᓚᕕᖓᓐᓃᑦᑐᖅ 
ᐅᖄᓚᐅᑖ:  (867) 975-5076 

